
Ovvaantoeraerie 
Mij sjugniehtåvva tjåanghkosne Ovvaantoeraeresne?
Ovvaantoeraerie bysvehtsaamhtesh jïh sivijle aamhtesh gïetede.
Bysvehtsaamhtesh: Bysvehtse maam pollisese bïeljelamme, gusnie meadtohke lea skåltoem myöteme, bïedtemeåejvieladtje lea aamhtesem gaavneme goh sjiehteles ovvaantoedïenesjasse jïh gaajhkh guejmieh leah seamadamme tjåanghkoem utnedh.
Sivijle aamhtese: Bysvehtse maam ij leah pollisese bïeljelamme, bïedtemeåejvieladtje lea aamhtesem heajhteme, jallh ovvaantoeh almetji gaskem privaate tsiehkine jïh gaajhkh guejmieh leah jååhkesjamme tjåanghkose båetedh.
Tjåanghkoe ovvaantoeraeresne, mejtie lea bysvehtsaamhtese jallh sivijle aamhtese, lea guejmiej daerpiesvoeten, tjoeperdimmiej jïh veanhtadimmiej  mietie. Jïjtjevyljehke gaavnedidh, jïh guejmieh maehtieh jïjtjemse tjåanghkoste giesedh saaht gåessie.
Mij sjugniehtåvva tjåanghkoen åvtelen?
Liktije gaskesem vaalta guejmiejgujmie juktie soptsestimmiem faalehtidh tjåanghkoen åvtelen juktie ovmessie daerpiesvoeth tjïelkestidh, guejmide tjåanghkose ryöjrehtidh jïh ovvaantoeraerien tjåanghkoem soejkesjidh.
Jis guejmieh leah nuerebe goh 18 jaepien båeries, akte eejhtege jallh åelie tjuara fïerhtem latjkoem jååhkesjidh mij dorjesåvva ovvaantoeraerien tjåanghkosne. Guejmieh maehtieh jallh eah maehtieh akten latjkoen bïjre seamadidh.
Latjkoe maahta årrodh akte kompensasjovne goh maaksoe, barkoe jallh jeatjah såarhts kompensasjovne. Guejmieh byöroeh daevieridie vuarjasjidh mejtie sijhtieh meatan vaeltedh akten latjkoen sïjse, ovvaantoeraerien tjåanghkoen åvtelen.
Mij sjugniehtåvva tjåanghkosne?
Liktijen laavenjassh
Liktijen laavenjassh leah jearsoes sijjiem guejmide faalehtidh gusnie maehtieh gaavnedidh, jalhts leah ovvaantosne, jïh guejmide viehkiehtidh sijjen dååjresi bïjre soptsestidh. Åvtelen guejmieh ovvaantoen bïjre soptsestieh, liktije sæjhta tjåanghkoen bïjre ovvaantoe-dïenesjisnie bievnedh jïh guejmiej råållaj bïjre bievnedh. 
Jis latjkoe edtja faamosne årrodh, liktije tjuara latjkoem jååhkesjidh. 
Liktijen leah reakta jïh dïedte latjkoem nyöjhkedh mij akten dejstie guejmijste stoerre aevhkieh vadta mah eah leah ussjedammes, jallh ij leah sjiehteles jeatjah vihkeles fåantoej gaavhtan.  
Liktije ij edtjh naakenem gepsedh jïh sjaevehtsvoetedïedtem åtna.
Bysvehtsaamhtesh
Tjåanghkosne gaajhkh guejmieh nuepiem åadtjoeh sijjen dååjresi bïjre soptsestidh, jïh dej reaksjovni jïh domtesi bïjre dan bïjre mij sjugniehtovveme. Guejmieh – jïh ij liktije – dïedtem sisvegen åvteste utnieh fïerhtene latjkosne. Gaajhkh guejmieh maehtieh raeriestimmine båetedh sisvegen bïjre latjkosne. Guejmieh aktem tjaaleldh latjkoem vuelietjaelieh. Jis akte dejstie guejmijste lea nuerebe goh 18 jaepien båeries, akte eejhtege jallh åelie tjuara aaj vuelietjaeledh.
Jis latjkosne tjåådtje guejmieh edtjieh aamhtesinie guhkiebasse barkedh, maahta dam latjkoem hiejhtedh eannan göökte våhkoeh jis guejmieh eajparostoeh.
Sivijle aamhtesh
Tjåanghkosne  gaajhkh guejmieh aaj nuepiem åadtjoeh sijjen dååjresi bïjre soptsestidh, sijjen reaksjovni jïh domtesi bïjre dan bïjre mij sjugniehtovveme. Ij leah naan krïevenasse jis latjkoe edtja faamosne årrodh, men hijven åssjalommese tjaaleldh latjkoem darjodh juktie vihtiestidh man bïjre guejmieh leah seamadamme.
Jis guejmieh sijhtieh, maehtieh akten biejjien bïjre seamadidh gåessie maehtieh eajparostedh, guktie dej leah nuepie jïjtjemse latjkoste giesedh. Jis akte dejstie guejmijste lea nuerebe goh 18 jaepien båeries, akte eejhtege jallh åelie aaj tjuara vuelietjaeledh.
Gosse tjaaleldh latjkoe dorjesåvva dellie Ovvaantoeraerie aaj nuepiem åtna aamhtesem bæjjese fulkedh.
Mij sjugniehtåvva tjåanghkoen mænngan?
Bysvehtsaamhtesh
Ovvaantoeraerien reereme sæjhta kopijem latjkoste seedtedh bïedtemeåejvieladtjese. Gosse akte mierie latjkosne gååvnese, laejhtije edtja ovvaantoeraaran bievnedh illemen bïjre. Aamhtese steegkesåvva gosse latjkoe lea illesovveme.
Bïedtemeåejvieladtje aaj illedahkem åådtje. Jis latjkoe lea tsööpkesovveme, pollise maahta aamhtesem orresistie rïhpestidh jïh vuarjasjidh mejtie jeatjah bysvehtsreaksjovh åtnose vaeltedh.

Bysvehtsaamhtesh mejtie ovvaantoeraerie lea tjuavteme, eah tjaaleginie pollisen registerinie tjaalasovvh, men sijhtieh meatan sjïdtedh pollisen væhnastimmine hijven dåemiedimmien bïjre göökte jaepieh. Mïerhkesjimmie påastesne heajhtasåvva gosse göökte jaepieh vaaseme, jis eah jienebh meadtoeh dorjesovvh daej göökte jaepiej.
Sivijle aamhtesh
Gosse akte mierie latjkosne gååvnese, laejhtije edtja ovvaantoeraaran bievnedh gosse latjkoe illesovveme. Aamhtese steegkesåvva gosse latjkoe lea illesovveme. Ovvaantoeraerie sæjhta guejmide gihtjedh mejtie orre ovvaantoeprosessem sijhtieh gosse latjkoeh eah leah illesovveme. 

